
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Kirish. Oʻzbekiston hududida oʻzini oʻzi boshqarish tizimi qadim zamonlardan mahalla 

shaklida rivojlanib kelgan. Osiyo qitʼasi va musulmon Sharqida davlat tuzilishi tajribasi va 

boshqaruvi oʻz xususiyatlari va anʼanalariga ega. Arab istilosi va islom kirib kelishidan oldin 

paydo boʻlgan mahalla, unchalik katta boʻlmagan, muayyan hududda yashovchi, nafaqat 

qoʻshnichilik munosabatlari bilan, balki ichki xulq-atvor qoidalari, maʼnaviy-axloqiy meʼyorlar, 

yuz yilliklar davomida shakllanib kelgan urf-odatlar va anʼanalar bilan oʻzaro bogʻliq 

odamlarning jamoasi koʻrinishida mavjud boʻlgan[1]. Aholining bu turdagi ijtimoiy-iqtisodiy 

birlashishi tarixiy rivojlanishning har bosqichida oʻzgarib borgan[2]. Aksariyat oʻzbek oilalariga 

ijtimoiy-siyosiy, madaniy-iqtisodiy oʻzgarishlar aynan mahalla orqali kirib kelgan. 

Mavzuga oid adabiyotlar sharhi. Mahalla institutining asosiy ahamiyati qoʻshni 

jamoalar doirasida aholining maishiy faoliyatini ijtimoiy-hududiy tomondan tashkil qilishdir. 

Oʻsha davrlardayoq, Forobiy (873 — 950 y.) oʻzining “Fozil odamlar shahri aholisi haqida 

fikrlar” nomli asarida, odamlar koʻpayishi natijasida kishilik jamoalarga ehtiyoji borasidagi 

gʻoyalarni ochib berib, shunday yozgan edi: “har bir inson oʻz tabiati bilan shunday tuzilganki, 

u yashash va oliy darajadagi yetuklikka erishmoq uchun koʻp narsalarga muhtoj boʻladi, u bir 

oʻzi bunday narsalarni qoʻlga kirita olmaydi, ularga ega boʻlish uchun insonlar jamoasiga ehtiyoj 

tug‘iladi... Bunday jamoa aʼzolarining faoliyati bir butun holda ularning har biriga yashash va 

yetuklikka erishuv uchun zarur boʻlgan narsalarni yetkazib beradi”. “Shu bois, inson 

avvalambor qoʻshnisi bilan yaqinlashadi. Yana biror qoʻshnisi bilan bir koʻchada, bir mahallada, 

bir shaharda, va nihoyat, shu shaharni vujudga keltirgan bir mamlakatda yashaydi”. 

Keyinchalik, Abu Ali Ibn Sino (980-1037) “Uy xoʻjaligi toʻgʻrisida”gi traktatida bu fikrni 

rivojlantirib, “odamlar birgalikda jamoada yashashlari uchun doimo bir-biri bilan muloqotda 

va turli xil oʻzaro munosabatlarda boʻlishi lozim, bir-birlariga foyda keltirish va bir-birlarining 

ehtiyojlarini qondirishi uchun ularga umumiy intilishlar va maqsadlar zarur”, deb yozgan 

edi[3]. 

Abu Rayhon Beruniy (973 — 1048) fikricha, jamiyat paydo boʻlishi negizida 

insonlarning moddiy ehtiyojlari yotadi. “Inson oʻz ehtiyojlarini tushunib, oʻziga oʻxshash 

kishilar bilan birga yashashning zarurligini anglay boshlaydi. Shuning uchun oʻzaro 

kelishuvchanlik qabilidagi “shartnoma” tuzishga kirishadi[4] “. Aynan shu narsa mahalla deb 

atalmish tushunchaning asosi boʻlib xizmat qiladi. 

“Mahalla” arabcha “mahallun” soʻzidan kelib chiqqan boʻlib, “mahallatun” soʻzi “joy”, 

“hudud” maʼnosini anglatadi. Muhammad Narshaxiy oʻzining “Buxoro tarixi” (943-944) asarida 

Kandiz darvozalari oldidagi harakatlarni tasvirlaganda, oʻsha hududda qachonlardir mavjud 

boʻlgan Fagʻsodara mahallasini tilga olgan. Shuningdek, mazkur mahalla hududida joylashgan 

arablarning turar joylari haqida maʼlumotlar ham keltirilgan[5]. Taxmin qilish mumkinki, 

arabcha “mahalla” termini mazkur hududni arablar tomonidan istilo etish natijasida paydo 

boʻlgan. Shu bilan birga, olim Narshaxiy misol sifatida keltirgan, Buxoroning Gardun kashon 

mahallasida roʻy bergan, alangasi Samarqandda ham koʻringan yongin tasviri mahallalar oʻsha 

uzoq oʻtmishda ham mavjud boʻlganini tasdiqlaydi[6]. 

Oʻzbekiston “Respublika “Mahalla” xayriya jamgʻarmasini tashkil etish toʻgʻrisida” 1992-

yil 12-sentyabrdagi 472-son farmonni bajarish yuzasidan vazirlar mahkamasi qaror 

qiladi:Respublika “mahalla” xayriya jamgʻarmasining yuqori organi taʼsis konferensiyasi 

hisoblanadi. taʼsis konferensiyasi jamgʻarma boshqaruvini va taftish komissiyasini saylaydi, 

apparat tuzilmasini, xodimlari soni va ular mehnatiga haq toʻlash shartlarini belgilaydi. 

Boshqaruv apparatini saqlash “mahalla” jamgʻarmasi mablagʻlari hisobiga amalga oshiriladi. 

Boshqaruv apparati xodimlarining soni koʻpi bilan 20 kishidan iborat qilib belgilandi[7]; 

Sovet mustabid tizimi davrida hukmron tizim va siyosiy mafkura mahallani rasman 

milliy ijtimoiy institut sifatida tan olmadi, aksincha, unga eskilik sarqiti, “oʻrta asrchilik” qoldigʻi 

sifatida munosabatda boʻlindi. Sovet mafkuraviy tazyiqi ostida Oʻzbekiston oliy qonun 

chiqaruvchi hokimiyati esa 1961 yilda mahallaning har qanday moliyaviy-xoʻjalik faoliyati 

yuritishini taqiqlab qoʻydi. 

Biroq bunday ziddiyatli holatlar Oʻzbekistonda mahallaning oʻrni, roli, ahamiyatiga 

salbiy taʼsir koʻrsatmadi. Mahalla mustaqil oʻzini-oʻzi boshqaruvchi subyekt sifatida faoliyat 

koʻrsataverdi, kishilar oʻz muammolarini hal etishda uning yordamiga muhtoj ekanliklarini 

yashirmadilar. Oʻzbekiston Respublikasi Birinchi Prezidenti I.Karimov masalaning muhim 

ekanligini taʼkidlab, “Har qaysi inson, har qaysi xonadon hayotida, davlat va jamiyat 

boshqaruvida, odamlarning boshini qovushtirish, turar joylarda tartib-intizomni 

mustahkamlashda, oʻzini-oʻzi boshqarish tizimini joriy qilishda mahallaning roli, ahamiyati va 

mohiyati kundan-kunga oshib borayotganini koʻrib turibmiz. 

Shu bois, mahallaning hayotimizdagi mavqeyi yuksak, uning qonuniy-huquqiy asoslari 

har tomonlama mustahkam boʻlib rivoj topsa, bu idorani jamiyatimiz siyosiy-iqtisodiy va 

maʼnaviy hayotining ajralmas bir qismi, quyi boshqarish tizimi sifatida nechogʻli kuchaytirsak, 

buning uchun barcha moddiy-moliyaviy sharoitlarni tashkil qilib borsak, oʻylaymanki, bu oʻz 

oldimizga qoʻygan oliy maqsadlarga erishish yoʻlida katta qadam boʻladi”. 

Mahallaning taʼsirchan ijtimoiy-siyosiy, iqtisodiy, maʼnaviy-mafkuraviy institut 

ekanligini eʼtiborga olib, Oʻzbekiston Respublikasi Konstitutsiyasining 105-moddasida 

“Shaharcha, qishloq va ovullarda, shuningdek ular tarkibidagi mahallalarda hamda 

shaharlardagi mahallalarda fuqarolarning yigʻinlari oʻzini oʻzi boshqarish organlari boʻlib, ular 

ikki yarim yil muddatga raisni (oqsoqolni) va uning maslahatchilarini saylaydi[8] deb qayd 

etilgan. 

1993 yil sentyabr oyida “Fuqarolarning oʻzini boshqarish organlari toʻgʻrisida”gi Qonun 

qabul qilindi. Unga binoan mahallalar oʻz huquqiy maqomiga ega boʻlib, mahalliy hokimiyatning 

tarkibiga kirdi. Demak, mahallalar Davlatimizning joylardagi muhim tayanchi, yuridik shaxs 

sifatida oʻz mol-mulkiga, moliyaviy byudjetiga, bankdagi hisob-kitob raqamiga jamgʻarmasiga 

egadir[9]. Shunday qilib, davlat mustaqilligiga va siyosiy suverenitetiga erishish sharoitida 

davlatchilikning milliy shaklini tiklashga, Oʻzbekiston xalqlarining ijtimoiy turmushida milliy 

anʼana va odatlardan yana toʻlaroq foydalanishga intilish kuchaydi. 

“Fuqarolarning oʻzini-oʻzi boshqarish organlari toʻgʻrisida”gi Qonunda mahalla, uning 

raisining vazifalari, burchlari belgilab berilgan. Jumladan, uning 22-moddasida mahalla 

oksokolining davlat hokimiyati va boshqaruv organlarida, sud institutlarida, korxona, 

muassasalarda fuqarolarning manfaatini himoya qilishi, mahalla obodonligi uchun qaygʻurishi, 

aholiga savdo-kommunal, maishiy xizmatni yaxshilashda yordam berishi, fuqarolarga xizmat 

koʻrsatish madaniyatini taʼminlash ustidan jamoat nazoratini tashkil etishi, aholi punktlari, suv 

taʼminoti manbalari, turar joylar, maktab va boshqa muassasalarning sanitariya holatini 

nazorat qilishni amalga oshirishga yordam berish, davlat va jamoat idoralariga nogironlar, 

boquvchisini yoʻqotgan odamlar, koʻp bolali oilalar, yakka qolgan onalar, tabiiy ofatdan zarar 

koʻrgan fuqarolarning moddiy va yashash, turmush sharoitlarini yaxshilash haqida taklif 

kiritish kabi qator vakolatlari mavjudligi belgilandi[10]. 

Tahlil va natijalar. Mustaqillikning ilk davridanoq mahallaning nufuzi ortib borishi 

eʼtiborga olinib, Oʻzbekiston hukumati unga alohida diqqat qarata boshladi. 1992 yil 12 

sentyabrda Oʻzbekiston Respublikasi birinchi Prezidenti I.Karimovning “Respublika “Mahalla 

xayriya jamgʻarmasini tashkil etish toʻgʻrisida”gi, 1992 yilning 8 oktyabrida esa “Respublika 

“Mahalla” hayriya jamgʻarmasiga mablagʻ ajratish toʻgʻrisida”gi Farmonlari eʼlon qilindi. 

Shu yilning 17 oktyabrida respublika Vazirlar Mahkamasining “Respublika “Mahalla” 

hayriya jamgʻarmasi faoliyatini tashkil etish masalalari toʻgʻrisida”gi qarori eʼlon qilindi. 

Qarorda jamgʻarma faoliyatining quyidagi asosiy yoʻnalishlari belgilab berildi: 

-tarixan tarkib topgan milliy va maʼnaviy qadriyatlarni keng targʻib qilish, xalqimizning 

eng yaxshi udum va anʼanalarini ommalashtirish, respublika aholisi oʻrtasida madaniy va 

maʼrifiy ishlarni keng yoʻlga qoʻyish; 

-insonparvarlik va mehr-shafqat, kishilar oʻrtasida oʻzaro bir-birini tushunish va yaxshi 

qoʻshnichilik gʻoyalarini tushuntirish boʻyicha faol tashviqot va targʻibot ishlarini olib borish; 

-har bir aniq hududda yashovchi kamxarj oilalar, nogironlar, keksalar va bolalar 

huquqlarini har tomonlama ijtimoiy himoya qilish; 

- har xil anʼanaviy marosimlar oʻtkazish; 

-juda muhtoj oilalar va alohida shaxslarga tekin moddiy yordam koʻrsatish; 

-mahallalar hududini obodonlashtirish; 

- respublika mahalliy mahalla Qoʻmitalari faoliyatini yaxshilashga doir ishlarni 

muvofiqlashtirib borish[11]. 

Oʻrganilgan davrda Qashqadaryo va Surxondaryo viloyatlarida mahallalar oʻrni va rolini 

oshirish, ularning aholini ijtimoiy himoyalashdagi ahamiyatini yanada koʻtarishda jiddiy, ibratli 

ishlar amalga oshirildi. Taʼkidlash lozimki, oʻtgan asrning 90-yillari boshida Oʻzbekistondagi 

murakkab iqtisodiy holat, mavjud iqtisodiy mexanizmlarning buzilishi, ishdan chiqishi, 

aholining ijtimoiy himoyaga muhtoj qismidagi muayyan qiyinchiliklar Oʻzbekiston 

hukumatidan bu borada jiddiy ishlarni amalga oshirishni talab qilardi. 

Jumladan, 1997 yil 29 dekabrda Oʻzbekiston Respublikasi birinchi Prezidenti 

I.Karimovning “Narxlarning liberallashuvi munosabati bilan aholini ijtimoiy himoyalash chora-

tadbirlari toʻgʻrisida”gi Farmoniga muvofiq minimal mehnat nafaqalari miqdori birdaniga 5 

martaga oshirildi va uning hajmi 70 soʻmdan 350 soʻmga yetkazildi[12] 

Ayniqsa, bu davrda yolgʻiz qariyalarni qoʻllab-quvvatlash juda muhim edi. Respublika 

boʻyicha ularning soni 30573 nafar boʻlib, shulardan 1717 nafari Qashqadaryo, 1861 nafari esa 

Surxondaryo viloyatidan edilar[13]. 

Mahalla yoshlari faoliyatida yolgʻiz qariyalarni, umuman, yolgʻiz fuqarolarni, balogʻatga 

yetmagan bolalari bor koʻp bolali oilalarni ijtimoiy himoyalash masalalariga ustuvor ahamiyat 

berildi. 1994 yil 23 avgustda Oʻzbekiston Respublikasi birinchi Prezidentining “Kam 

taʼminlangan oilalarni ijtimoiy himoyalashni kuchaytirishga oid tadbirlar toʻgʻrisida”gi Farmoni 

fuqarolarning oʻzini-oʻzi boshqarish organlarining davlat vazifalarini bajarishda ishtirok 

etishini boshlab berdi[14]. 

Shuningdek, 1994 yil 10 oktyabrdan boshlab kam taʼminlangan oilalarga moddiy 

yordamning ana shu jamgʻarmalar mablagʻlaridan har oyda oylik toʻlovlar toʻlashlari 

topshirildi. 

Kam taʼminlangan oilalarga moddiy yordam qoʻrgʻon, qishloq, ovul, shaharlardagi 

mahallalar fuqarolar yigʻini, yigʻinni chaqirish imkoni boʻlmaganda esa qoʻrgʻonlar, qishloqlar, 

ovullar koʻchalari, turar joylari, mahallalarning fuqarolari vakillari yigʻilishining qaroriga koʻra, 

tayinlanishi, moddiy yordam puli har oyda oilaning moddiy va mulkiy ahvoliga qarab, unga 

amaldagi eng kam ish haqining 1,5 dan 3 baravarigacha miqdorda toʻlanishi, oʻzini oʻzi 

boshqaruv organlariga ajratilgan va foydalanilmagan byudjet mablagʻlari fuqarolar yigʻinining 

qaroriga binoan, aholi turar joylarini obodonlashtirish, gazlashtirish va suv bilan taʼminlashga, 

shuningdek, boshqa ijtimoiy muammolarni hal etishga sarflanishi lozimligi belgilandi[15]. 

Ammo bunday oʻta masʼuliyatli ishga qator hududlarda masʼuliyatsizlik bilan 

munosabatda boʻlish hollari uchradi. Ayniqsa, Oʻzbekiston Respublikasi birinchi Prezidenti 

I.Karimovning “kam taʼminlangan oilalarni ijtimoiy himoyalashni kuchaytirishga oid tadbirlar 

toʻgʻrisida”gi 1994 yil 23 avgustdagi Farmonini bajarishda ayrim kamchiliklarga yoʻl 

qoʻyildi[16]. 

Mazkur Farmonning joylardagi ijrosi respublika Bosh prokuraturasi tomonidan 

tekshirildi va qator kamchiliklar aniqlandi. Jumladan, 1997 yilda Respublika hududidagi oʻz-

oʻzini boshqarish organlarining joriy hisob raqamlaridagi mablagʻlarning 86,2 foizigina 

fuqarolarga moddiy yordam tariqasida toʻlangan xolos. 374,2 mln. soʻm tarqatilmay qoldirildi. 

Surxondaryo viloyatida ishlatilmay qolgan mablagʻlarning hajmi 17,4 foizni tashkil etdi. 

Qashqadaryo viloyatida esa 20 foiz mahallalarda belgilangan tartibga zid ravishda moddiy 

yordam toʻlovlari amalga oshirildi[17]. Umuman, mazkur tekshiruv natijalariga koʻra, 

Qashqadaryo viloyatida 1997 yildagi mavjud 517 mahalla qoʻmitasi va oʻzini oʻzi boshqarish 

organlaridan 374 tasi tekshirildi. Shulardan 79 tasida moddiy yordamning belgilangan tartibga 

zid ravishda berilganligi aniqlandi. Surxondaryo viloyatida esa barcha mahalla qoʻmitalari va 

oʻzini-oʻzi boshqarish organlari soni 576 ta boʻlib, ularning 41 tasida belgilangan tartibga mos 

kelmaydigan ish bajarilgan[18]. 

Muhokama. Oʻzbek xalqining koʻp bolali millat ekanligi va uning aholini ijtimoiy himoya 

qilishdagi muayyan qiyinchiliklarni keltirib chiqarishdagi oʻrnini eʼtiborga olib mamlakat 

hukumati bolali oilalarni moddiy jihatdan qoʻllab-quvvatlash masalasiga katta eʼtibor berdi. 

Shu oʻrinda Oʻzbekiston Respublikasi birinchi Prezidenti I.Karimovning 1996 yil 10 dekabrdagi 

“Bolali oilalarni davlat tomonidan qoʻllab-quvvatlashni yanada kuchaytirish toʻgʻrisida”gi 

Farmonini alohida taʼkidlash lozim. Unga binoan, 1997 yilning 1 yanvaridan boshlab bolali 

oilalarga nafaqalar fuqarolarning oʻzini-oʻzi boshqarish organlari- shaharchalar, qishloqlar, 

ovullar, mahallalar fuqarolarning yigʻinlari tomonidan tayinlanadi hamda oilalarning shunday 

nafaqaga muhtojligi hisobga olinishi boshlandi. Yuqoridagilarga muvofiq 1 nafar bolali oilalarga 

eng kam ish haqining — 100 foizi, 3 nafar bolali oilalarga 140 foizi, 4 nafar va undan ortiq bolali 

oilalarga 175 foizi miqdorida toʻlanadigan boʻldi[19]. Farmonda bolali oilalarga nafaqa berish 

toʻgʻrisidagi qarorni qabul qilish chogʻida ijtimoiy adolat tamoyillariga ogʻishmay rioya etish, 

keng oshkoralik va ochiqlikni taʼminlash, ajratilgan mablagʻlardan maqsadli va samarali 

foydalanishga erishish majburiy ekanligi taʼkidlandi. 

Bu borada Qashqadaryo viloyatida ham talay ijobiy ishlar amalga oshirildi. 1998 yilda 

viloyatda 1 ta shahar, 14 ta tumanlarda “Mahalla” jamgʻarmalari boʻlimlari boʻlib, ular tarkibida 

368 ta yuridik maqomga ega boʻlgan mahallalar bor edi. Ularning 180 tasi shahar va tuman 

markazlarida, 188 tasi esa qishloq fuqarolar yigʻinlari qoshida yangidan tashkil etilgandi. 226 

ta mahalla esa qishloqlarda jamoatchilik asosida faoliyat koʻrsatdi. 368 nafar mahalla 

oqsoqollari va shuncha kotiblari hokimliklarda mahalliy byudjetdan maosh oldilar. 

“Mahalla” jamgʻarmasi viloyat boʻlimi tomonidan ancha xayrli ishlar amalga oshirildi. 

Birgina 1997 yilda “Navroʻz” bayramida 50 oilaga 35 ming soʻmlik oziq-ovqat mahsulotlari 

tarqatildi. Respublika mustaqilligi tantanalari arafasida 36 ming soʻmlik kiyim-kechak hadya 

etildi. 

Bunday ijobiy ishlar bilan birga oʻrganilgan davrda Qashqadaryo va Surxondaryo 

viloyatlarida mahalla roli, ijtimoiy nufuziga salbiy taʼsir koʻrsatuvchi omillar ham koʻp uchradi. 

Ular koʻproq subyektiv sabablar tufayli sodir boʻldi. Masalan, Oʻzbekiston hukumatining kam 

taʼminlangan va bolali oilalarni ijtimoiy muhofaza qilishga oid qarorlari, koʻrsatmalarini 

bajarishda mahallaning ayrim hollarda eʼtiborsizligi, tanish-bilishchilikka yoʻl qoʻyish holatlari 

yuzaga keldi. 

Oʻzbekiston Respublikasi Prezidentining “Mahalla institutining faoliyatini 

takomillashtirish toʻgʻrisida” 2017-yil 3-fevraldagi PF-4944-son Farmoni bilan tasdiqlangan. 

Fuqarolarning oʻzini oʻzi boshqarish organlari faoliyatini yanada takomillashtirish kompleks 

chora-tadbirlari dasturini bajarish hamda aholi, birinchi navbatda, yoshlar va xotin-qizlarning 

bandligiga koʻmaklashish boʻyicha amalga oshirilayotgan ishlarda fuqarolarning oʻzini oʻzi 

boshqarish organlari, nodavlat notijorat tashkilotlari va mehnat organlarining oʻzaro 

hamkorligini kuchaytirish maqsadida Vazirlar Mahkamasi qaror qiladi[20]: 

Oʻzbekiston ijtimoiy-siyosiy, iqtisodiy, maʼnaviy — mafkuraviy hayotida mahallaning 

oʻrni va ahamiyati benihoya katta. Mahalla oʻzbek xalqi xarakteri, turmush tarzi, faoliyat 

mazmunini oʻzida aks ettirib, odatda millatni birlashtiruvchi, uyushtiruvchi, yoʻnaltiruvchi va 

jamoatchilik asosida Faoliyat yuritishga undovchi ijtimoiy institutdir. 

Oʻzbekiston Respublikasi Prezidenti Shavkat Mirziyoyevning “Xotin-qizlarni qoʻllab-

quvvatlash va oila institutini mustahkamlash sohasidagi faoliyatni tubdan takomillashtirish 

toʻgʻrisida”gi farmoniga muvofiq 2018 yil 1 apreldan fuqarolar yigʻinlarining diniy maʼrifiy va 

ma'naviy- axloqiy tarbiya masalalari maslahatchilari lavozimi oʻrniga har bir fuqarolar yigʻinida 

1 tadan, oilalar soni 2000 va undan ortiq fuqarolar yigʻinlarida esa 2 tadan xotin-qizlar bilan 

ishlash va oilalarda maʼnaviy — axloqiy qadriyatlarni mustahkamlash boʻyicha mutaxassis 

lavozimi joriy etildi”[21]. Shu bilan birga mahalla nozirlarining xizmat uylari ham mahallaning 

oʻzida joylashgani hamda ularga imtiyozli ravishda yengil mashina berilgani ham mahallaga 

berilgan katta eʼtibor namunasidir. 

2017 yil mamlakatimizda “Xalq bilan muloqot va inson manfaatlari yili” deb eʼlon 

qilingan edi. Ushbu yil davlat Dasturi doirasida amalga oshirilgan ijobiy ishlarning ham qamrovi 

nihoyatda keng boʻldi. Oʻzbekiston Respublikasi Prezidenti Shavkat Mirziyoyev 

Konstitutsiyamiz qabul qilinganining 25 yilligiga bagʻishlangan tantanali marosimdagi 

maʼruzasida bu ishlar haqida toʻxtalib, “Kam taʼminlangan, uy-joyga muhtoj 1200 dan ortiq 

nogiron fuqarolarga arzon uy-joy ajratish boʻyicha shartnomalar imzolanib, boshlangʻich 

toʻlovlar uchun 22 milliard soʻmdan ortiq mablagʻ ajratildi[22] “ degan edi. Bundan tashqari, 

2017 yilda qishloq joylarida yangi namunaviy loyihalar asosida 24 mingta, shaharlarda 187 ta 

zamonaviy koʻp qavatli uy-joylar barpo etilgani ham xalqimizning farovon hayotini 

taʼminlashga boʻlgan eʼtibor namunasidir[23]. 

Xulosa. Mustaqillik yillarida Oʻzbekiston Respublikasida erishilgan eng katta 

yutuqlardan biri — aholini ijtimoiy himoya qilish sohasidagi muvaffaqiyatlardir. Mazkur 

masala mustaqillikning ilk yillaridan davlat siyosatining ustuvor yoʻnalishi sifatida tan olindi. 

Uning davomiyligi taʼminlandi. Mustaqillik yillarida keng qamrovli oʻzgarishlarning barchasi 

inson uchun uning farovon hayoti uchun xizmat qila boshladi. 

Xulosa qilib aytganda, Oʻzbekistonda tanlangan tarixiy davrda aholini ijtimoiy himoya 

qilish borasida muayyan tajriba toʻplandi. Ayniqsa Oʻzbekiston Respublikasining janubiy 

viloyatlari Surxondaryo va Qashqadaryoda ham qator ijobiy ishlar amalga oshirildi. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 1 (4) – 2024  

 

52 

Адабиётлар/Литература/References: 
 

1. Ваҳобов А. Давлат ҳокимиятининг маҳаллий бошқарув ва ўзини ўзи бошқариш 

органлари // Ўзбекистон Республикаси мустақил давлат. - Т.: Адолат, 1995. 142 - 143-

бетлар. 

2. Олламов Я.И. Саидова Х.А. Фуқароларнинг ўзини ўзи бошқариш ҳуқуқи: назария ва 

амалиёт масалалари. -Т., 2006. 62-бет. 

3. Маликова Г. Маҳалла институти ривожланишининг тарихий-ҳуқуқий масалалари, -

Тошкент.-2017.Б.10. 

4. Маънавият юлдузлари. -Т., 1999. 97-бет. 

5. Абу Бакр Муҳаммад ибн Жаъфар Наршахий. Бухоро тарихи. - Т.: «Шарқ баёзи», 1993. 

53-бет. 

6. Абу Бакр Муҳаммад ибн Жаъфар Наршахий, Бухоро тарихи. - Т.: «цврк баёзи», 1993, 

83-бет. 

7. https://lex.uz/ru/docs/-506514. 

8. Ўзбекистон Республикасининг Конституцияси. -Тошкент: Ўзбекистон, 2023.- Б.29.  

9. Мустакиллик. Изоҳли илмий-оммабоп лугат. -\a\Тошкент: Шарқ, 2006. –Б. 189. 

10. Жалилов Ш. Маҳалла янгиланиш даврида - Тошкент: Меџит, 1995.-Б.12. 

11. Жамиятни ислоҳ қилиш йўлида.-Тошкент: Ўзбекистон, 1998.-Б.36. 

12. Ўз МА. М-15 фонд, 1-рўйхат, 92-иш, 75-варақ.  

13. Ўз МА. М-15 фонд, 1-рўйхат, 91-иш, 120-варақ.  

14. Ўзбекистон овози. 1994 йил 25 август. 

15. Ўз МА. М-15 фонд, 1-рўйхат, 411-иш, 689-варақ  

16. Ўз МА. М-15-фонд, 1-рўйхат, 903-иш, 150-варақ. 

17. Ўз МА. М-15-фонд, 1-рўйхат, 903-иш, 151-варақ. 

18. Ўз МА. М-15-фонд, 1-рўйхат, 903-иш, 155 - варақ. 

19. Ўз МА. М-15-фонд, 1-рўйхат, 1045-иш, 150-варақ. 

20. https://lex.uz/docs/-3445819. 

21. Аёл ва замон. 2018 йил 20 февраль. 

22. Халқ сўзи. 2017 йил 8 декабрь. 

23. Халқ сўзи. 2017 йил 8 декабрь. 
 



404 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 1 (4) – 2024 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

Сайт: https://scienceproblems.uz 

DOI: 10.47390/SPR1342V4I1Y2024 
 

mailto:scienceproblems.uz@gmail.com
https://scienceproblems.uz/

